
III. OUTRAS DISPOSICIÓNS

UNIVERSIDADE DA CORUÑA

REGULAMENTO de creación e ordenación da sede electrónica da Universidade 
da Coruña.

Aprobado por acordo do Consello de Goberno do 27 de xuño de 2012, modificado polo 
Acordo do Consello de Goberno do 28 de novembro de 2014

Os artigos 38, 45 e 59 da Lei 30/1992, do 26 de novembro, de réxime xurídico das ad-
ministracións públicas e do procedemento administrativo común, prevén a incorporación 
de técnicas e medios electrónicos, informáticos e telemáticos para o desenvolvemento das 
actividades administrativas.

A promoción de métodos de xestión electrónica recibiu un decidido impulso lexislativo coa 
aprobación da Lei 11/2007, do 22 de xuño, de acceso electrónico dos cidadáns aos servizos 
públicos (LAECSP), e o seu regulamento de desenvolvemento, aprobado polo Real decre-
to 1671/2009, do 6 de novembro, que recoñecen a interacción electrónica coas administra-
cións públicas como un dereito dos cidadáns e un deber para tales administracións.

Un dos elementos clave desa interacción é a denominada sede electrónica. O artigo 10 
da Lei 11/2007 define a sede electrónica como aquel enderezo electrónico dispoñible para 
os cidadáns a través da rede de telecomunicacións cuxa titularidade, xestión e adminis-
tración corresponde a unha Administración pública, órgano ou entidade administrativa no 
exercicio das súas competencias. O establecemento dunha sede electrónica comporta a 
responsabilidade do seu titular respecto da integridade, veracidade e actualización da in-
formación e os servizos a que se poida acceder a través desta. A necesaria seguridade xu-
rídica obriga a que cada Administración deba determinar as condicións e os instrumentos 
de creación da súa sede electrónica, con suxeición aos principios legalmente establecidos 
de publicidade oficial, responsabilidade, calidade, seguridade, dispoñibilidade, accesibili-
dade, neutralidade e interoperabilidade. 

A presente normativa crea a sede electrónica da Universidade da Coruña e regula as 
súas características e contidos básicos, adoptando todas aquelas medidas que redunden 
no mellor servizo posible á comunidade universitaria. O presente regulamento introduce 
tamén un novo título VI no Regulamento do Rexistro da Universidade da Coruña, destinado 
á regulación do rexistro electrónico, como método de ingreso documental nos procede-
mentos que se poidan tramitar telematicamente.

De conformidade con todo o anterior, o Consello de Goberno da Universidade da Co-
ruña, reunido o 27 de xuño de 2012, aprobou o Regulamento de creación e ordenación 

da sede electrónica da Universidade da Coruña. O Consello de Goberno da Universidade 
da Coruña do 28 de novembro do 2014 acordou modificar o título IV para introducir unha 
regulación máis exhaustiva do taboleiro electrónico oficial, autorizando a Secretaría Xeral 
para refundir e actualizar o texto vixente do regulamento, de conformidade coa disposición 
adicional segunda da Lei 6/2013, do 13 de xuño, reguladora do Sistema universitario de 
Galicia.

TÍTULO I 
Da sede electrónica

Artigo 1. Obxecto

1. O presente regulamento ten por obxecto a creación e regulación da sede electrónica 
da Universidade da Coruña, para cumprir o establecido polo artigo 10 da Lei 11/2007, do 
22 de xuño, de acceso electrónico dos cidadáns aos servizos públicos, e o Real decre-
to 1671/2009, do 6 de novembro, polo que se desenvolve parcialmente a anterior lei.

2. O ámbito de aplicación da sede electrónica circunscríbese á totalidade dos órganos e 
das unidades que integran a Universidade da Coruña de conformidade cos seus estatutos, 
así como todos aqueles actualmente existentes ou que poidan ser creados no futuro polas 
restantes normas de réxime interno.

3. A sede electrónica da Universidade da Coruña estará dispoñible no endere-
zo https://sede.udc.gal que será accesible directamente e, en todo caso, a través dunha 
ligazón á sede na páxina web da Universidade da Coruña (http://www.udc.gal).

Artigo 2. Titularidade

1. A titularidade da sede electrónica correspóndelle á Universidade da Coruña e o órga-
no responsable da súa xestión administrativa é a Secretaría Xeral. 

2. A xestión tecnolóxica da sede será competencia da vicerreitoría con atribucións en 
materia de tecnoloxías da información.

Artigo 3. Principios de funcionamento

A sede electrónica da Universidade da Coruña funcionará de acordo cos principios pre-
vistos no artigo 4 da Lei 11/2007, do 22 de xuño, de acceso electrónico dos cidadáns aos 
servizos públicos.

Artigo 4. Dispoñibilidade

1. A sede electrónica da Universidade da Coruña estará dispoñible todos os días do ano, 
durante as vinte e catro horas do día, sen prexuízo das interrupcións técnicas que sexan 
imprescindibles para o seu mantemento.

2. As interrupcións programadas serán comunicadas aos usuarios e usuarias, coa máxi-
ma antelación que sexa posible, na páxina web oficial da Universidade da Coruña e na 
propia sede electrónica.

3. Se por causas técnicas ou imprevistas, a sede electrónica da Universidade da Coruña 
non está dispoñible no día de finalización do prazo dun procedemento administrativo da 
Universidade da Coruña, o devandito prazo considerarase automaticamente prorrogado 
ata o día seguinte a aquel en que a sede electrónica estea operativa. Neste caso, cando for 
posible, porase un aviso na sede electrónica coa incidencia e o novo prazo.

Artigo 5. Contido da sede electrónica

1. A sede electrónica da Universidade da Coruña permitirá o acceso ao seguinte:

a) Información actualizada sobre a sede electrónica, en que se incluirá a súa normativa 
reguladora, con identificación, de forma claramente visible, do órgano ou órganos respon-
sables da súa xestión e administración.

b) O mapa de navegación da sede electrónica, a relación de servizos dispoñibles e a 
súa forma de acceso, así como as especificacións técnicas da sede.

c) O catálogo de procedementos administrativos susceptibles de seren tramitados a 
través de medios electrónicos.

d) O Rexistro Electrónico da Universidade da Coruña e a súa normativa reguladora.

e) O «Taboleiro electrónico oficial da Universidade da Coruña».

f) O sistema de formulación de queixas e suxestións sobre o funcionamento da sede 
electrónica da Universidade da Coruña.

g) A política de protección de datos e privacidade da Universidade da Coruña, así como 
as ligazóns ás sedes electrónicas da Axencia Española de Protección de Datos.

h) Información sobre accesibilidade.

i) A relación de certificados electrónicos correspondentes aos selos electrónicos utiliza-
dos pola Universidade da Coruña na actuación administrativa automatizada.

j) Información xeral dos medios postos ao dispor dos cidadáns para o acceso electró-
nico aos servizos públicos da Universidade da Coruña, en particular sobre os sistemas de 
sinatura electrónica admitidos para relacionarse con ela a través de medios electrónicos, e 
sobre as condicións xerais da súa utilización e os instrumentos necesarios para comprobar 
a validez dos documentos asinados mediante este procedemento.

k) Data e hora oficiais polas que se rexe a sede electrónica da Universidade da Coruña.

l) A normativa universitaria, con distinción das normas xerais e propias da Universidade 
da Coruña, así como os actos susceptibles de publicación.

m) Servizos de axuda e asesoramento electrónico para a correcta utilización da sede 
electrónica.

n) Calquera outra información ou servizo que se determine mediante resolución da Se-
cretaría Xeral.

2. Desde a sede electrónica poderase acceder mediante ligazóns a outras informacións 
ou servizos que, por non reunir os requisitos necesarios, non forman parte desta. Nestes 
casos, a persoa usuaria será advertida expresamente deste feito e a Universidade da Co-
ruña quedará exenta de toda responsabilidade.

3. Identificaranse as canles de acceso aos servizos dispoñibles na sede electrónica, 
con expresión, de ser o caso, dos teléfonos e oficinas a través dos cales tamén se poida 
acceder a estes.

Artigo 6. Catálogo de procedementos administrativos electrónicos

1. O catálogo de procedementos administrativos susceptibles de seren tramitados a tra-
vés de medios electrónicos estará situado de forma claramente visible na páxina da sede 
electrónica.

2. En cada procedemento poderase acceder á información xeral relativa a este, que, en 
todo caso, deberá conter as instrucións xerais para a tramitación, o órgano competente, 

os efectos do silencio administrativo e os recursos que procedan contra a resolución e o 
órgano perante o cal se teñan que interpoñer, con indicación dos prazos.

3. A incorporación ou supresión dun novo procedemento administrativo e da aplicación 
informática que o sustente corresponderá conxuntamente á Secretaría Xeral e á vicerreito-
ría competente en materia de tecnoloxías da información.

Artigo 7. Medios para a formulación de queixas e suxestións

1. Habilitarase un formulario para que as persoas usuarias poidan presentar as queixas 
e suxestións que consideren oportunas e estean relacionadas coa tramitación electrónica 
dos procedementos administrativos. A ligazón ao devandito formulario deberá figurar na 
páxina principal da sede.

2. Todas as consultas que xurdan sobre o acceso a través de medios electrónicos aos 
servizos da Universidade da Coruña serán contestadas nun prazo máximo de dez días. As 
consultas que versen sobre materias distintas ás do número 1 deste artigo serán reenvia-
das aos órganos ou unidades correspondentes da Universidade da Coruña, circunstancia 
da cal serán informadas as persoas que realicen a consulta.

3. A presentación dunha suxestión ou dunha queixa non suporá, de ningún modo, o 
inicio dun procedemento administrativo; esta circunstancia será advertida expresamente 
á persoa interesada, con indicación da necesidade de utilizar os rexistros oficiais para a 
presentación de solicitudes administrativas.

4. Non se considerarán medios aptos para a formulación de suxestións e queixas os 
servizos de asesoramento ao usuario para a correcta utilización da sede, sen prexuízo do 
seu deber de atender os problemas técnicos que susciten os cidadáns e as cidadás.

TÍTULO II 
Da identificación e autenticación

Artigo 8. Identificación da sede

A sede electrónica da Universidade da Coruña identificarase mediante un certificado 
específico de dispositivo seguro. O certificado de sede electrónica terá como finalidade 
exclusiva a súa identificación.

Artigo 9. Selos electrónicos

1. Cando a actuación administrativa se realice de forma automatizada poderá utilizarse 
o selo electrónico que corresponda ao órgano administrativo que teña atribuída a compe-
tencia para asinar o acto administrativo.

2. Na sede electrónica estará dispoñible a relación de certificados electrónicos corres-
pondentes aos selos electrónicos utilizados, ben como as medidas axeitadas para facilitar 
a súa verificación.

3. A creación dos selos electrónicos vinculados a órganos administrativos realizarase 
mediante resolución da Secretaría Xeral da Universidade. A devandita resolución deberá 
sinalar o órgano titular que será responsable da súa utilización, as características técnicas 
xerais do sistema de sinatura e certificado, o servizo de validación para a verificación do 
certificado e as actuacións e procedementos en que poderá ser utilizado.

Artigo 10. Identificación dos cidadáns

1. Para acceder aos servizos ofrecidos desde a sede electrónica, os cidadáns poderán 
utilizar calquera dos sistemas de sinatura electrónica establecidos na Lei 11/2007 e no 
Real decreto 1671/2009, do 6 de novembro, admitidos pola Universidade da Coruña, cuxa 
información estará dispoñible na sede electrónica, en que se deberán utilizar sistemas de 
sinatura avanzada baseada nunha certificación electrónica recoñecida (incluíndo as in-
corporadas ao DNI electrónico) para realizar aquelas actuacións que requiran asegurar a 
integridade e autenticidade de documentos electrónicos.

2. Para as actuacións e trámites que deban realizar as persoas xurídicas poderán uti-
lizarse os certificados a que se refire o artigo 7 da Lei 59/2003, do 19 de decembro, de 
sinatura electrónica, no caso dos procedementos e actuacións da Universidade en que 
sexan admitidos.

3. Poderá autorizarse, para determinados procedementos e actuacións, a utilización dou-
tros sistemas de sinatura electrónica non criptográficos. Na sede electrónica deberán publi-
carse tales sistemas xunto cos procedementos e actuacións para os que se poidan empregar.

Artigo 11. Representación

1. A Universidade poderá habilitar, con carácter xeral ou específico, persoas físicas ou 
xurídicas autorizadas para realizar determinadas transaccións electrónicas en represen-

tación das persoas interesadas. A devandita habilitación realizarase de conformidade co 
réxime establecido nos artigos 13 e 14 do Real decreto 1671/2009, do 6 de novembro.

2. A Universidade, mediante resolución da Secretaría Xeral, habilitará a posibilidade de 
que os cidadáns poidan realizar trámites e actuacións perante a Universidade da Coruña, uti-
lizando medios electrónicos, a través de funcionarios públicos, debidamente habilitados para 
tal efecto que, en todo caso, utilizarán o sistema de sinatura electrónica que se estableza.

TÍTULO III 
Protección de datos de carácter persoal

Artigo 12. Datos de carácter persoal

Os datos de carácter persoal proporcionados polos cidadáns que accedan á sede elec-
trónica serán incorporados aos ficheiros que conteñen datos de carácter persoal titularida-
de da Universidade da Coruña debidamente inscritos no Rexistro de ficheiros da Axencia 
Española de Protección de Datos.

TÍTULO IV 
Do taboleiro electrónico oficial da Universidade da Coruña

Artigo 13. Taboleiro electrónico oficial (TEO)

1. A publicidade dos acordos, resolucións, comunicacións, trámites electorais e demais 
actos administrativos dos órganos da Universidade da Coruña que deban publicarse por vir-
tude de disposición legal ou regulamentaria, levarase a cabo no taboleiro electrónico oficial 
(en diante, TEO) da Universidade dispoñible na sede electrónica, de conformidade co artigo 
12 de Lei 11/2007, do 22 de xuño, de acceso electrónico dos cidadáns aos servizos públicos.

2. Por resolución da Secretaría Xeral poderase incorporar ao TEO a publicación dos 
acordos, resolucións, comunicacións, trámites electorais e actos administrativos dos cen-
tros e unidades da Universidade da Coruña que se xulgue conveniente.

3. A creación, organización e supresión das seccións e/ou categorías de publicación 
correspóndelle á Secretaría Xeral da Universidade da Coruña. 

Artigo 14. Eficacia xurídica

1. A válida publicación electrónica dos actos administrativos a que se refire o artigo 13 
outorgaralles a estes carácter oficial e auténtico e xerará plenos efectos xurídicos.

C
V

E
-D

O
G

: j
2v

91
bb

2-
sr

99
-m

hq
5-

h3
p5

-3
t0

m
w

3k
8m

sd
7

F
ir

m
an

te
: 

U
n

iv
er

si
d

ad
e 

d
a 

C
o

ru
ñ

a 
- 

Q
65

50
00

5J
   

U
R

L
 d

e 
va

lid
ac

ió
n

: 
h

tt
p

s:
//s

ed
e.

u
d

c.
g

al
/s

er
vi

ce
s/

d
o

cu
m

en
ts

_v
al

id
at

io
n

  C
S

V
: 

U
A

A
B

0F
G

2A
G

V
M

F
P

63
IQ

G
57

3F
F

E
st

e 
do

cu
m

en
to

 e
s 

co
pi

a 
au

té
nt

ic
a 

de
 u

n 
do

cu
m

en
to

 c
us

to
di

ad
o 

po
r 

la
 U

ni
ve

rs
id

ad
 d

e 
A

 C
on

un
a.

 F
ec

ha
 d

e 
cr

ea
ci

ón
: 1

2/
01

/2
01

5 
14

:3
1:

34
  P

ág
in

a 
7 

de
 u

n 
to

ta
l d

e 
16

 p
ág

in
a(

s)
.



DOG Núm. 241 Mércores, 17 de decembro de 2014 Páx. 51442

ISSN1130-9229 Depósito legal C.494-1998 http://www.xunta.es/diario-oficial-galicia

2. Calquera outro medio de publicación será simplemente complementario do anterior.

3. A data de publicación dos actos administrativos no taboleiro electrónico oficial da Uni-
versidade da Coruña acreditarase para os efectos do cómputo de prazos administrativos.

Artigo 15. Garantía de acceso ao TEO

1. A Universidade da Coruña garante a través da súa sede electrónica o acceso ao TEO 
por parte dos membros da comunidade universitaria e dos cidadáns, con respecto dos prin-
cipios de accesibilidade e usabilidade, consonte coas normas establecidas, os estándares 
abertos e, se proceder, outros que sexan de uso xeral.

2. Na medida das posibilidades da Universidade da Coruña, o TEO incorporará as con-
dicións de accesibilidade necesarias para a súa consulta polas persoas con discapacidade 
ou de idade avanzada.

3. En función do contido da información para publicar, así como dos destinatarios desta, 
e coa finalidade de respectar os dereitos de protección dos datos de carácter persoal, a 
Universidade da Coruña poderá habilitar, para determinadas publicacións e segundo os 
perfís correspondentes, un control de acceso autenticado.

Artigo 16. Autenticidade, integridade e dispoñibilidade do contido do TEO

1. O TEO disporá dos mecanismos técnicos que garantan a autenticidade, a integridade 
e a dispoñibilidade do seu contido, nos termos previstos pola Lei 11/2007. Nomeadamente, 
o control das datas de publicación, para garantir a constatación e, de ser o caso, a certifi-
cación para os efectos do cómputo legal dos prazos administrativos.

2. O TEO estará dispoñible 24 horas ao día, 7 días á semana e, cando por razóns téc-
nicas se prevexa que poida non estar operativo, informarase o público coa máxima antela-
ción posible, indicando os medios alternativos de consulta á súa información.

Artigo 17. Procedemento de publicación

1. Poderán solicitar a publicación no TEO as persoas que exerzan a responsabilidade 
dos servizos, así como as persoas titulares de órganos de goberno unipersoais ou que 
exerzan a secretaría de órganos colexiados de goberno, ou os funcionarios que os substi-
túan en caso de ausencia, vacante ou enfermidade. Estas persoas denominaranse «Emi-

sor con insírase» (ECI), e serán responsables do contido e autenticidade dos documentos 
que pretendan inserirse.

2. Os ECI poderán realizar tamén, de ser o caso, solicitudes de publicación de correc-
cións de erros sobre publicacións anteriores. Neste caso, será responsabilidade dos ECI 
correspondentes a xeración do documento de corrección axeitado, detallando o alcance 
das correccións no citado documento e/ou nos datos da solicitude.

3. Os documentos orixinais destinados á publicación no TEO remitiranse en formato 
electrónico, de acordo coas garantías, especificacións e modelos que se establezan no 
correspondente procedemento electrónico.

4. Correspóndelle á Secretaría Xeral da Universidade da Coruña, a ordenación e inser-
ción da publicación dos actos e comunicacións no TEO, velando especialmente pola orde 
de prioridade das publicacións e o cumprimento dos requisitos de remisión previstos en 
cada caso. Esta competencia poderá ser delegada por resolución da Secretaría Xeral, que 
deberá publicarse no propio TEO.

5. Unha vez comprobados os requisitos de remisión, xerarase unha copia auténtica 
do documento orixinal a que se lle incorporará o selo electrónico da Universidade, e or-
denarase a súa inserción na sección que corresponda do TEO en función da natureza do 
documento administrativo.

6. En caso de non proceder a inserción solicitada, a Secretaría Xeral remitirá o docu-
mento ao órgano competente para que se emenden os defectos ou erros detectados. 

7. A publicación efectiva no TEO non poderá producirse o mesmo día da data de reali-
zación da solicitude de publicación.

8. Transcorrido o prazo de publicación, o documento será retirado automaticamente do 
TEO.

Artigo 18. Correccións de erros

1. Os erros ou omisións que requiran modificar documentos ou datos publicados nun 
anuncio do TEO deberán ser instados polo ECI competente mediante unha nova petición 
de inserción. 

2. Estas correccións de erros indicarán con claridade as palabras ou expresións que 
deban corrixirse. Caso de ser necesario, as peticións de inserción de correccións de erros 
incluirán tamén a remisión dos novos documentos corrixidos.

Artigo 19. Conservación de orixinais electrónicos

1. A Universidade da Coruña conservará no seu repositorio documental o texto dos orixi-
nais electrónicos para permitir a súa consulta posterior.

2. A conservación e acceso aos orixinais electrónicos realizarase de conformidade cos 
requisitos recollidos na normativa estatal e autonómica, así como coa normativa propia que 
acorde a Comisión Asesora de Valoración de Documentos Administrativos (CAVDA).

Disposición transitoria primeira 

Durante un prazo de seis meses, contado desde o 28 de novembro de 2014, nos tabo-
leiros físicos que estiveron sendo utilizados pola Universidade para os efectos de publica-
cións, figurará un anuncio que remita ao enderezo electrónico do TEO. Este anuncio tamén 
conterá información sobre a localización do punto ou puntos de acceso electrónico de libre 
utilización que a Universidade da Coruña poña ao dispor dos cidadáns.

Disposición transitoria segunda

Durante un prazo de seis meses, que conta desde o 28 de novembro de 2014, os tabo-
leiros físicos ata agora utilizados pola Universidade e o TEO terán carácter complementa-
rio, de xeito que as publicacións poderán realizarse en calquera deles de modo único.

Disposición adicional primeira

Introdúcese un título VI sobre Rexistro Electrónico no Regulamento do Rexistro da Uni-
versidade da Coruña, aprobado polo Consello de Goberno do 19 de decembro de 2005, 
cos seguintes artigos:

«Artigo 24. Creación do rexistro electrónico

Créase o Rexistro Electrónico da Universidade da Coruña, co carácter de rexistro auxi-
liar do Rexistro Xeral desta universidade, baixo a dependencia da Secretaría Xeral.

Artigo 25. Ámbito de aplicación

O Rexistro Electrónico da Universidade da Coruña ten como función a recepción, remi-
sión e anotación dos correspondentes asentos de entrada e saída dos documentos trans-
mitidos por vía telemática mediante sinatura electrónica avanzada correspondentes aos 
procedementos que se indiquen mediante instrución da Secretaría Xeral e que, en todo 
caso, recollerán de forma expresa a posibilidade de emisión e transmisión por medios 
electrónicos.

Artigo 26. Condicións xerais para a presentación de documentos

1. O acceso ao Rexistro Electrónico da Universidade da Coruña realizarase a través da 
sede electrónica da Universidade da Coruña, en que figurará a relación actualizada dos 
documentos que se poden presentar no Rexistro Electrónico, de acordo coas previsións 
do artigo anterior.

2. A presentación de documentos terá idénticos efectos que a realizada polos demais 
medios admitidos na Lei 30/1992, e deberá facerse de acordo co correspondente procede-
mento electrónico e a través dos modelos normalizados que se integran neste. Eses mo-
delos deberán ser aprobados pola Secretaría Xeral da Universidade da Coruña, e figurarán 
publicados no enderezo electrónico de acceso ao rexistro electrónico. 

3. A recepción no Rexistro Electrónico da Universidade da Coruña doutros documentos 
que non estean incluídos no punto anterior non producirá ningún efecto. 

4. A presentación de documentos a través do Rexistro Electrónico da Universidade da 
Coruña terá carácter voluntario para as persoas interesadas, sendo alternativa a utilización 
dos lugares sinalados no artigo 1 deste regulamento.

Artigo 27. Requirimentos técnicos necesarios para o acceso e a utilización do rexistro

1. O acceso dos cidadáns ao Rexistro Electrónico da Universidade da Coruña realizara-
se a través dun navegador web.

2. No enderezo electrónico de acceso ao Rexistro estará dispoñible a relación dos sis-
temas operativos e navegadores que poden ser utilizados polas persoas interesadas, así 
como o formato dos documentos electrónicos admisibles.

3. O Rexistro Electrónico disporá dos medios axeitados para garantir a interoperabili-
dade e seguridade de acordo co previsto no Esquema nacional de interoperabilidade e o 
Esquema nacional de seguridade.

Artigo 28. Sistemas de sinatura electrónica admitidos polo Rexistro Electrónico

1. A Universidade da Coruña admitirá, nas súas relacións telemáticas cos cidadáns e 
coas restantes administracións públicas, os sistemas de sinatura electrónica que, nos ter-
mos establecidos no ordenamento xurídico, resulten adecuados para garantir a identidade, 
a autenticidade e a integridade dos documentos electrónicos.

2. No enderezo electrónico de acceso ao Rexistro estará dispoñible a información sobre 
a relación de prestadores de servizos de certificación e tipos de certificados electrónicos 
que amparen as sinaturas electrónicas con que é admisible a presentación de documentos.

3. Os prestadores de servizos de certificación poderán comunicar á Universidade da 
Coruña a proposta de admisión de certificados electrónicos que eles expidan, para as 
relacións que, por medios electrónicos, teñan lugar entre esa universidade e os cidadáns.

A citada comunicación deberá achegar as normas técnicas en que se basee o certifica-
do que pretende homologar, así como os protocolos ou normas e procedementos de segu-
ridade e de control referidos á creación, almacenamento histórico, acceso e publicidade, 
renovación e revogación de certificados.

4. A aceptación dunha sinatura electrónica estará condicionada a que a utilización do 
servizo de consulta sobre a vixencia dos certificados non implique un custo específico adi-
cional para a Universidade da Coruña e a que os sistemas utilizados sexan compatibles 
cos medios técnicos de que dispoña a Universidade.

Artigo 29. Recepción de documentos e cómputo de prazos

1. O Rexistro Electrónico da Universidade da Coruña permitirá a presentación de docu-
mentos todos os días do ano, durante as vinte e catro horas do día. O Rexistro Electrónico 
rexerase pola data e hora oficial en España, que deberá figurar visible no enderezo elec-
trónico de acceso ao rexistro.

2. A recepción de documentos poderá interromperse cando concorran razóns xustifica-
das de mantemento técnico ou operativo. A interrupción, que durará o tempo imprescindi-
ble para continuar co servizo deberá anunciarse coa antelación que, de ser o caso, resulte 

posible, na páxina web oficial da Universidade e na súa sede electrónica. En supostos de 
interrupción non planificada no funcionamento do Rexistro Electrónico, e sempre que sexa 
posible, o usuario visualizará unha mensaxe en que se comunique tal circunstancia.

3. A entrada de documentos recibidos nun día inhábil entenderase efectuada ás cero 
horas e un segundo do primeiro día hábil seguinte. En ningún caso a presentación telemáti-
ca de documentos implicará a modificación dos prazos establecidos regulamentariamente. 
Se, por causas técnicas ou imprevistas, a sede electrónica da Universidade da Coruña non 
está dispoñible no día de finalización do prazo dun procedemento administrativo da Univer-
sidade da Coruña, o devandito prazo considerarase automaticamente prorrogado ata o día 
seguinte a aquel en que a sede electrónica estea operativa. Neste caso, cando for posible, 
porase un aviso na sede electrónica coa incidencia e o novo prazo.

4. Se se desexa ou se require, durante a tramitación do procedemento, achegar docu-
mentación anexa á solicitude ou comunicación electrónica, que non poida ser dixitalizada 
e remitida polo procedemento electrónico establecido, ou que precise de compulsa ou se 
exixa o documento orixinal, esa documentación anexa deberá ser presentada a través dos 
outros medios previstos neste regulamento. Nesta documentación farase mención ao co-
rrespondente número de rexistro a que se refire o artigo 30.

Artigo 30. Garantías proporcionadas polo Rexistro Electrónico

1. Cada asento terá un número de rexistro propio co que se identificará a documen-
tación presentada. O Rexistro Electrónico garantirá a constancia dos seguintes datos en 
cada asento que se practique:

– Un número de rexistro propio.

– Datos de identificación da persoa interesada. Cando proceda, farase constar o órgano 
administrativo remitente.

– Data e hora de presentación.

– Identidade da persoa ou órgano a que se dirixe o documento electrónico.

- Procedemento ou trámite con que se relaciona.

– Natureza e contido do documento rexistrado.

– Calquera outra información que se considere pertinente en función do procedemento 
electrónico orixe do asento. 

2. O Rexistro Electrónico emitirá polo mesmo medio unha mensaxe de confirmación da 
recepción da documentación, en que constarán os datos proporcionados pola persoa inte-
resada, xunto coa acreditación da data e hora en que se produciu a recepción e unha clave 
de identificación da transmisión. A mensaxe de confirmación estará configurada de forma 
que poida ser impresa ou arquivada informaticamente pola persoa interesada, garantirá a 
identidade do rexistro e terá o valor de recibo de presentación. O usuario será advertido 
de que a non recepción da mensaxe de confirmación ou, de ser o caso, a recepción dunha 
mensaxe de indicación de erro ou deficiencia na transmisión implica que non se produciu 
a recepción, e deberase realizar a presentación noutro momento ou utilizar outros medios.

Artigo 31. Seguridade do Rexistro

1. A Secretaría Xeral da Universidade da Coruña é o órgano responsable da seguridade 
do Rexistro Electrónico desta universidade.

2. Os protocolos de seguridade do rexistro e das transaccións telemáticas empregados 
poden consultarse no enderezo electrónico indicado no artigo 26.

3. A Universidade da Coruña non responderá do uso fraudulento que as persoas usua-
rias poidan levar a cabo dos servizos prestados polo Rexistro Electrónico. Para estes efec-
tos, as persoas usuarias asumen con carácter exclusivo a responsabilidade da custodia 
dos elementos necesarios para a súa autenticación, o establecemento de conexión preciso 
e a utilización da sinatura electrónica, así como das consecuencias que poidan derivar do 
seu uso indebido, incorrecto ou neglixente. 

Artigo 32. Arquivo de documentos electrónicos

1. Coa finalidade de facer efectiva a conservación de documentos, créase o arquivo de 
documentos electrónicos. 

2. O arquivo de documentos electrónicos será único para toda a Universidade da Coru-
ña, correspondendo a súa dirección á Secretaría Xeral.

3. Os documentos electrónicos que se reciban e transmitan a través do rexistro elec-
trónico serán custodiados en medios ou soportes electrónicos no arquivo de documentos 
electrónicos. Para a súa conservación poderase utilizar o mesmo formato ou soporte do 

documento electrónico orixinario ou calquera outro que asegure a identidade e integridade 
da información que o documento conteña, sen prexuízo da obriga do órgano que tramite 
o procedemento de conservar a copia do documento electrónico e remitirlla ao Centro de 
Documentación e Arquivo segundo as normas de conservación e transferencia desta uni-
versidade.

4. O acceso aos documentos electrónicos rexerase polas normas xerais de acceso 
á documentación e polas normas de conservación aprobadas pola Universidade da 
Coruña».

Disposición adicional segunda

As referencias feitas en calquera disposición á publicación no taboleiro xeral de anun-
cios da UDC entenderanse satisfeitas coa publicación no TEO.

Disposición adicional terceira

1. Habilítase a Secretaría Xeral para adaptar, mediante resolución:

a) Os enderezos electrónicos que figuran nesta normativa, cando deban modificarse por 
calquera causa.

b) A denominación dos órganos de goberno, representación e xestión dos centros, orga-
nismos e unidades responsables, cando deriven de reordenacións organizativas.

c) A relación e características das canles de acceso aos servizos dispoñibles na sede.

2. Habilítase a Secretaría Xeral para desenvolver a presente normativa e refundir as 
normas de procedemento afectadas por esta, ditando cantas instrucións sexan necesarias 
para a súa correcta aplicación.

Disposición transitoria primeira

A sede electrónica da Universidade da Coruña comezará a operar no momento que 
determine a Secretaría Xeral, en coordinación coa vicerreitoría competente en materia de 
tecnoloxías da información. A partir do devandito momento, a sede electrónica será acce-
sible desde a páxina web institucional da Universidade da Coruña.

Disposición transitoria segunda

Mentres o taboleiro electrónico oficial non adquira todas as garantías técnicas e legais 
que lle son propias, as publicacións que nel se realicen terán carácter complementario dos 
taboleiros físicos. A Secretaría Xeral resolverá sobre a supresión destes e nese momento 
quedará a publicación electrónica como única válida para efectos legais e de cómputo de 
prazos.

Disposición derradeira

O presente texto refundido e actualizado do Regulamento de creación e ordenación 
da sede electrónica da Universidade da Coruña entrará en vigor o día seguinte ao da súa 
publicación íntegra no Diario Oficial de Galicia.

A Coruña, 1 de decembro de 2014

Xosé Luís Armesto Barbeito 
Reitor da Universidade da Coruña

